
UPA 2015/100: Aappariilersarneq aappariigunnaartarnerlu pillugu inatsisip 

allanngortinnissaa pillugu inatsisip ilaata Kalaallit Nunaannut atuutilersinneqarnera 

pillugu Peqqussummut, aappariinnerup inatsisitigut sunniuteqarnera pillugu 

inatsimmut aamma eqqartuussisarneq pillugu inatsimmut aamma nalunaarsukkamik 

inooqatigiinneq pillugu inatsisip atorunnaarsinneqarneranut Kalaallit Nunaanni 

Namminersorlutik Oqartussat isumaqataanissaat pillugu Inatsisartut 

aalajangiiffigisassaattut siunnersuut. 

(Inuit marluk suiaassuseqatigiit akornanni aappariilersarnerup kingunerisaanik 

nalunaarsukkamik aappariilersarneq pillugu inatsit pillugu peqqussutip 

atorunnaarsinneqarnera). 

 

pillugu 

 

Inatsisinut Ataatsimiititaliap 

 

ISUMALIUTISSIISSUTAA 

 

Siunnersuutip aappassaaneerneqarnerani saqqummiunneqartoq 

 

Suliarinninnermini Inatsisinut Ataatsimiititaliaq ukuninnga inuttaqarpoq: 

 

Inatsisartunut ilaasortaq LauraTàunâjik, Siumut, Siulittaasoq 

Inatsisartunut ilaasortaq Justus Hansen, Demokraatit, Siulittaasup tullia  

Inatsisartunut ilaasortaq Ineqi Kielsen, Siumut 

Inatsisartunut ilaasortaq Aaja Chemnitz Larsen, Inuit Ataqatigiit 

Inatsisartunut ilaasortaq Iddimanngiiu Bianco, Inuit Ataqatigiit 

 

 

1. Siunnersuut pillugu 

 

Nalunaarsukkamik inooqatigiinneq pillugu inatsit Kalaallit Nunaannut atuuttoq 

peqqussutikkut atorunnaarsinneqarpoq
1
. Peqqussutip aammattaaq aappariilersarneq 

aappariigunnaartarnerlu pillugu inatsit Kalaallit Nunaannut atuuttoq allanngortippaa.   

 

Allannguutit nassatarisaannik inuit marluk suiaassuseqatigiit siunissami aappariit 

suiaassuseqatigiinngitsut assigalugit  katitinneqarsinnaalissapput. 

 

                                                 
1
 Nalunaarsukkamilli inooqatigiinneq pillugu inatsit inooqatigiinnut 1. oktober 2015 sioqqullugu 

nalunaarsorneqarsimasunut suli atuuppoq. Inooqatigiinnerit nalunaarsorneqareersut, illuatungeriit tamanna 

kissaatigippassuk aappariinnermut allanngortinneqarsinnaapput. 

Peqqussummut missingiusiaq taassuminngalu eqikkaaneq (kukkunerugunartumik) 

UPA2015/99-imut ilanngussaq 8-tut 7-itullu akkiunneqarsimapput. 

 

2. Inatsisinut Ataatsimiititaliap siunnersuummut oqaaseqaatai 

 

Inatsisartut UKA 2010/70-imik suliarinninnerminni aalajangiussaannut siunnersuut 

naapertuuttoq Inatsisinut Ataatsimiititaliap paasivaa.  

 

Siunnersuummik suiaassuseqatigiillutik inooqatigiit aappariilersinnaanerannut 

periarfissinneqarnerat ataatsimiititaliamit nuannaarutigineqarpoq.  

 

3. Oqaaseqaatit allat 

 

Danskit meeqqat pillugit inatsisaani anaanaaqatigiinnermut malittarisassat aamma Kalaallit 

Nunaannut atuutsinneqalernissaannik pisariaqartitsineq siullermeerinninnermi Partiimit 

ataatsimit arlalinnilluunniit tikkuarneqarpoq. “Aappariilersarneq aappariigunnaartarnerlu 

pillugu inatsisip allanngortinnissaa pillugu inatsisip ilaata Kalaallit Nunaannut 

atuutilersinneqarnera pillugu Peqqussummut, aappariinnerup inatsisitigut sunniuteqarnera 

pillugu inatsimmut aamma eqqartuussisarneq pillugu inatsimmut aamma nalunaarsukkamik 

inooqatigiinneq pillugu inatsisip atorunnaarsinneqarneranut Kalaallit Nunaanni 

Namminersorlutik Oqartussat isumaqataanissaat pillugu Inatsisartut aalajangiiffigisassaattut 

siunnersuutip” nassatarisaanik aappariit suiaassuseqatigiit katissinnaalissapput. Aappariilliuku 

suiaassuseqatigiit aappariittut suiaassuseqatigiinngitsutut ilaqutariinngorsinnaasut aatsaat 

meeqqat pillugit inatsit taamaalillunilu anaanaaqatigiinnermut malittarisassat Kalaallit 

Nunaannut atortuulersinneqarpata. Suli taamaattoqannginnerani arnaq arnamut 

assersuutigalugu mannilersinnikkut meerartaartumut aappaasoq aatsaat 

meeravissiartaarinninnikkut angajoqqaanngorsinnaavoq. Taamaalilluni aappariit 

suiaassuseqatigiinngitsut suiaassuseqatigiittullu akornanni naligiilersitsinissamut, meeqqat 

pillugit inatsisip atortuulersinneqarnera pinngitsoorneqarsinnaanngitsumik 

pingaaruteqarluinnarpoq.  

 

Ajornartorsiummut tassunga atatillugu Inatsisinut Ataatsimiititaliap maluginiarpaa, § 37 

tunngavigalugu apeqqummut nr. 111 /2014-imut akissuteqaammini taamanikkut 

Naalakkersuisuusoq ima paasissutissiisimasoq: 

 

 

Børneloven (Meeqqat pillugit inatsit) Kalaallit Nunaannut 

atuutilersinneqarnikuunngilaq, taamaattoq Ministeriet for Børn, Ligestilling, 

Integration og Sociale Forhold (Meeqqanut, Naligiissitaanermut, 

Akuunerulersitsinermut Isumaginninnermullu tunngasuni 

Naalakkersuisoqarfiup) ilaqutariit pillugit inatsiseqarneq Kalaallit Nunaanni 

nutarterneqarneranut atatillugu inatsisip atuutilersinneqarnissaa piareersarpaa, 

taassumalu ataani anaanaaqatigiinnermut malitaarisassat ilanngullugit. 

  

[…] 

Suliap piaartumik naammassineqarnissaa piaarnerpaamik 

suliarineqarneqalersaarpoq, taamaattoq ilimagineqarpoq Inatsisartunut 

isummerfissatut aatsaat saqqummiunneqarsinnaasoq siusinnerpaamik 

Upernaakkut ataatsimiinnermi 2016-imi. 

 

 

Peqatigisaanik Inatsisinut Ataatsimiititaliap maluginiarpaa, Siulittaasup 

Naalakkersuisoqarfiata tusarniaanermut akissuteqaammini ilaqutariit pillugit inatsisip 

sinneranik malinnaasitsinerup sapinngisamik tuaviuunneqarnissaa Naalakkersuisut sinnerlugit 

qinnutigisimagaa, ingammillu angajoqqaatut akisussaaneq pillugu inatsimmut 

attuumassuteqartup meeqqat pillugit inatsisip suli Kalaallit Nunaannut 

atortuulersinneqannginera Naalakkersuisoqarfiup immikkut tikkuarsimagaa.  

 

Ilaqutariit pillugit inatsisit sinnerinik piaartumik malinnaasitsinissamik Naalakkersuisut 

kissaateqarnerannut Inatsisinut Ataatsimiititaliaq isumaqataavoq, taamatullu aamma meeqqat 

pillugit inatsisip atortuulersinneqarnissaata pingaartinneqarnissaanut. Inatsisinut 

Ataatsimiititaliap Naalakkersuisut pingaartitsinermik taassuminnga 

aalajangiusimanneqqullugit kaammattorpai taamatullu kissaateqarneq pillugu danskit 

naalakkersuisui ilisimannittut tusarniaanermut akissuteqaammi paasissutissiissutigineqarnera 

ataatsimiititaliap iluarisimaarlugu maluginiarpaa.  

 

 

4.  Inatsisinut Ataatsimiititaliap inassuteqaataa 

 

Ataatsimiititaliap isumaqatigiittup siunnersuutip akuersissutigineqarnissaa inassutigaa.  

 

Inatsisinut Ataatsimiititaliap taamak oqaaseqarluni siunnersuut aappassaaniigassanngortippaa. 

Laura Tàunâjik, 

Siulittaasoq 

Siumut  

 

 

 

 

 

 

Justus Hansen  

Demokraatit 

 

 

 

 

Ineqi Kielsen  

Siumut 

 

 

 

 

 

 

 

 

 

 

 

 

Aaja Chemnitz Larsen  

Inuit Ataqatigiit 

  

 

 
Iddimanngiiu Bianco  

Inuit Ataqatigiit 

 

 


